
Quanno lo ’ntise lo poveriello,

Se lo pigliaje Farfariello!

Jette a la casa e s’armaje a rasulo,

Se carrecaje comm’a mulo,

De scopette e de spingarde,

Povere, palle, stoppe e scarde

Quatto pistole e tre bajonette

Dint a la sacca se mettette.



Sopra li spalle sittanta pistune,

Ottanta bomme, e novanta cannune

E comm’ a guappo Pallarino

Jeva trovanno lo Guarracino:

La disgrazia a chisto portaje

Che miezo a la chiazza te lo ’ncontraje

Te l’afferra po crovattino

E po le dice: Ah mallandrino!



Tu me lieve la ’nammorata

E pigliatella sta mazziata;

Tuffete, e taffete a meliune

Ledevapaccare e seccuzune,

Schiaffe puna e perepesse

Scoppolune, fecozze e conesse,

Scerevecchiune e sichetenosse

E l’ammarca ossa e pilosse.

